
Shri Dakshinamurtina Vasishthadibhyo Jnanopadesha Varnanam

శ్రీదక్షిణామూర్తినా  వసిష్ఠాదిభ్యో  జ్ఞానోపదేశవర్ణనమ్ 

(శివగౌరీసంవాదే)
—

మునయః -
కటీతటపరీలసత్కరటికృత్తికాద్యం శివం
తడిన్నిభజటాకుటీవిధృతసామకోటిప్రభమ్  ।
సురోరుతటినీశిఖం వటతరీరధస్తాత్స్థితం
సురాసురగణాననోజ్వలకిరీటకోటిప్రభా -

విరాజితపదామ్బుజం నిటిలలోలనేత్రం  నుమః ॥ ౪౩॥
కాశికోశగతకాశవిహీన కాశికాపురనివాసకాశయ ।
కాశపూజ్యపద వ్యోమకేశ నో జ్ఞానకోశమఖిలం  భవముక్త్యై  ॥ ౪౪॥
—

ఈశ్వరః -
మునీనాం వదనాద్దేవి  ప్రశ్నయాణాం  తదా మయి ।
తుష్టః  కష్టవినాశాయ  తద్జ్ఞానం  సంవదామ్యహమ్ ॥ ౪౫॥
ఈశ్వరః - (శ్రీదక్షిణామూర్తిః  -)
శ్రృణ్వన్తు  వామదేవాద్యా మునయో మత్ప్రసాదతః ।
భవతాం జ్ఞానమమలం  భవిష్యతి న సంశయః ॥ ౪౬॥
నాతప్తతపసే దేయమితి శ్రుత్యనుశాసనమ్  ।
భవన్తస్తప్తతపసః   సర్వే మత్పదపూజకాః ॥ ౪౭॥
దాస్యామి మత్పరం జ్ఞానం  ప్రణిపాతపురఃసరమ్  ।
ఏతదర్థం  పురా దేవైః  పృష్టోఽహం  మునిసత్తమాః ॥ ౪౮॥
తానబ్రవం  సురగణాః తచ్ఛృణ్వన్తు సురర్షయః  ।
అహమేకోఽద్వితీయశ్చ వ్యాపకోఽలిఙ్గ ఏవ హి ॥ ౪౯॥
మత్తో నాన్యజ్జగత్కిఞ్చిత్పృథగస్తి  మునీశ్వరాః ।

శ్రీదక్షిణామూర్తినా  వసిష్ఠాదిభ్యో  జ్ఞానోపదేశవర్ణనమ్ 

బ్రహ్మైవేదమిదం   సర్వమాత్మైవేదం  న సంశయః ॥ ౫౦॥
నేహ నానాస్తి దృశ్యం యత్సర్వం మయ్యేవ కల్పితమ్ ।
యథోర్ణనాభిః  సృజతే గ్రసతే  తన్తుజాలకమ్ ॥ ౫౧॥
తద్వజ్జగన్తి   జాతాని గ్రసామి  విసృజామి చ ।
మయ్యేవేదం స్థితం  విశ్వం మయ్యేవ లయమేష్యతి ॥ ౫౨॥
నిత్యోఽహం నిర్వికల్పోఽహమశరీరోఽహమేవ హి ।
ఆకాశాత్మా వ్యాపకోఽహం న హి తద్ధర్మభాగహమ్  ॥ ౫౩॥
యతోభూతాని జాతాని యేన జీవన్తి తాన్యపి ।
యస్మిన్లీనాని  విప్రేన్ద్రాః   తద్బ్రహ్మాహం న సంశయః ॥ ౫౪॥
అపాణిపాదో జవనో గ్రహీతా  పశ్యామ్యచక్షుః స శ్రృణోమ్యకర్ణః   ।
అహం విజానామి జగద్గత  ద్విజా న మామహో వేత్తి చ మాయయా వృతః ॥ ౫౫॥
వేదైశ్చ  సర్వైరహమేవ  వేద్యో వేదాన్తకృద్వేదవిదేవ చాహమ్ ।
నైవాస్తి  బన్ధో న మమాస్తి ముక్తిరచ్ఛో నిరచ్ఛోఽస్మి మనోవివర్జితః  ॥ ౫౬॥
అగాధమస్పర్శనరూపభూతం తథాఽరసం నిత్యమసఙ్గమీశమ్  ।
భూతేన్ద్రియాణామతిరిక్తమీశ్వరం  కోశాదిహీనం తమసః పరస్తాత్ ॥ ౫౭॥
జాగ్రత్స్వప్నసుషుప్త్యాదిప్రపఞ్చం   మనసా (రజసా) తతమ్ ।
తద్బ్రహ్మాహమితి జ్ఞాత్వా  సర్వబన్ధవివర్జితః   ॥ ౫౮॥
సత్యజ్ఞానానన్దమయ   అహమేవ మునీశ్వరాః ।
మాంయో వేద స వై వేద సర్వమిత్యాహ వై శ్రుతిః  ॥ ౫౯॥
ఈశావాస్యమిదం సర్వం యత్కిఞ్చిజ్జగతీగతమ్  ।
దేశకాలాద్యవచ్ఛిన్నం మాం జ్ఞాత్వా  మృత్యువర్జితః  ॥ ౬౦॥
అద్వితీయోఽహమీశానః ఏక ఏవాహమీశ్వరః ।
జ్ఞాత్వా  మాం న బిభేత్యేవ న ద్వైతం  తత్ర విద్యతే ॥ ౬౧॥
ద్వైతే  భయం హి భవతి ఈషద్వా దుఃఖమశ్నుతే ।
సర్వేన్ద్రియగుణాతీతః  సర్వేన్ద్రియవివర్జితః   ॥ ౬౨॥
సర్వస్య ప్రభురీశానః  సర్వస్య శరణం సుహృత్ ।
ప్రాక్ప్రతీచీ  ఉదీచ్యోఽ‍హం దక్షిణా విదిశస్తథా ॥ ౬౩॥

శ్రీదక్షిణామూర్తినా  వసిష్ఠాదిభ్యో  జ్ఞానోపదేశవర్ణనమ్ 

అధశ్చోర్ధ్వం  చ యత్కిఞ్చిద్భూతం భావ్యహమేవ హి ।
పూర్ణం  పూర్ణమదః  పూర్ణం  సమ్పూర్ణోఽస్మి  నిరామయః ॥ ౬౪॥
అశరీరః శరీరేషు ప్రాణాపానౌ  మనోమనః ।
దేహేన్ద్రియాణ్యథ  ప్రాణా  మనసా మునయోహ్యహమ్ ॥ ౬౫॥
కూర్మోఽఙ్గానీవ  సర్వత్ర సృజామి విసృజామి చ ।
వినశ్యత్స్వవినశ్యన్తం మాంయో వేద స వేదవిత్ ॥ ౬౬॥
దిక్ష్వహీనం హి మాం జ్ఞాత్వా  శోకం తరతి సత్తమాః ।
కో మోహస్తస్య కః శోకః ఛిన్నగ్రన్థిః   స ఏవ హి ॥ ౬౭॥
మామాత్మానం ప్రియం  జ్ఞాత్వా  ఆనన్దం  న బిభేతి చ ।
మయ్యేవ చ జగజ్జాతం  మయ్యేవ స్థితమేవ  హి ॥ ౬౮॥
మయ్యేవాన్తే సమభ్యేతి తత్తద్ధర్మోపలేపితః  ।
వాచో మత్తో నివర్తన్తే  మనసా మునిసత్తమాః ॥ ౬౯॥
మాం బ్రహ్మవిద్బ్రహ్మైవ   భవిష్యతి న సంశయః ।
మయి జ్ఞాతేఽఖిలం  జ్ఞాతం  పుచ్ఛం పురుష ఏవ హి ॥ ౭౦॥
కాష్ఠా గతిః పరా చాహం ముక్తోహం మోచకోఽస్మ్యహమ్ ।
స్వావిద్యయా సంసరామి విద్యయామోచకోస్మ్యహమ్ ॥ ౭౧॥
అజిఘత్సోఽపిపాసోఽహం దేహప్రాణమనోఽతిగః  ।
అశీర్యోహం సదాఽదాహ్య అసఙ్గ పురుషస్త్వహమ్ ॥ ౭౨॥
మద్రసం  పరమం జ్ఞాత్వా  నన్దితో  భవతి ద్విజాః ।
నైవ  జీవో న చ జ్ఞానం  స్వే మహిమ్న్యహమాస్థితః  ॥ ౭౩॥
పురుషస్త్వౌపనిషదో జ్ఞాతుం  శక్యో న కర్మణా ।
భీత్యాఽనలానిలేన్ద్రాద్యా  భాన్తి వాన్తి సృజన్తి చ ॥ ౭౪॥
సత్యకామోఽస్మ్యసఙ్కల్పః షడూర్మిరహితస్త్వహమ్ ।
న జాయతే వా మ్రియతే  నాయం జాతో జనిష్యతి ॥ ౭౫॥
ప్రాతిభాసికమేవేదం  జగద్వ్యేతన్మునీశ్వరాః ।
తద్ధర్భైర్నైవ    లిప్తశ్చ న బన్ధో మోక్ష ఏవ హి ॥ ౭౬॥
నైవ  జాతం జగత్కిఞ్చిన్నాస్యాన్తః పరమార్థతః  ।

శ్రీదక్షిణామూర్తినా  వసిష్ఠాదిభ్యో  జ్ఞానోపదేశవర్ణనమ్ 

మృగతృష్ణానిభం  విప్రాః  స్వాజ్ఞానపరికల్పితమ్  ॥ ౭౭॥
మృగాణాం మృగతృష్ణాబ్ధౌ  యథా సత్యత్వకల్పనా ।
తద్వద్దేహాభిమానేన  జగత్సత్యత్వకల్పనా ॥ ౭౮॥
నరాణాం జ్ఞానినాం  విప్రా మృగతృష్ణేతి  తద్విదామ్ ।
కథం పిపాసా భవతి అజ్ఞానాం  తద్వదేవ హి ॥ ౭౯॥
స్వమాత్మానం పరం దృష్ట్వా  దేహాదిరహితం శివమ్ ।
సద్య ఏవ విలీయత స్వాజ్ఞానోత్థజగద్గణః    ॥ ౮౦॥
అహం భూమాఽఖిలానన్దో రసోఽహం శాశ్వతః ప్రభుః  ।
విభుర్దేహేన్ద్రియాఖ్యాం   వై గమితోమూఢకల్పనాత్ ॥ ౮౧॥
ఏకోఽహమేవ భూతాత్మా భూతే భూతే వ్యవస్థితః  ।
దేహోదయవినాశేషు అవినాశ్యహమేవ హి ॥ ౮౨॥
యథాన్ధకారే  పురుషం సంవృతం నీలవాససా ।
న జానన్తి యథాన్యే వై స్వాత్మానం జానతే స్వయమ్ ॥ ౮౩॥
తథా సర్వేన్ద్రియాణాం  హి ప్రతిష్ఠాఽహం   గతాగతౌ ।
పురుషః షోడశాత్మాహం వివిధేన్ద్రియకల్పకః  ॥ ౮౪॥
చక్షుః శ్రోతా  తథా ద్రష్టా  మన్తా బోద్ధాఽహమేవ  హి । (వక్తా శ్రోతా )

ఏవ బ్రహ్మైవ   సర్వం హి నాన్యథా శ్రుతిరాహ  హి ॥ ౮౫॥
అయమాత్మా తథా బ్రహ్మన్బ్రహ్మైవాహం   తథా ద్విజాః ।
తత్త్వమస్యాదివాక్యాని అహం బ్రహ్మాస్మి  నిశ్చయః ॥ ౮౬॥
(తత్త్వమస్యాదివాక్యాని బోధార్థం  జ్ఞానినాం  తథా)

అభోక్తారమకర్తారమసఙ్గమవినాశకమ్  ।
జీవశ్చాత్మేతి తద్విత్త్వతత్త్వవాక్యార్థకల్పనా  ॥ ౮౭॥
(జీవశ్చాత్మేతి హిత్వైషా  న శ్రుతిర్వదతి  స్వయం)
అజ్ఞానామైక్యవిజ్ఞానజ్ఞానార్థం      మునిసత్తమాః ।
ద్వాసుపర్ణాదివాక్యానాం  కల్పితద్వైతకల్పనే  ॥ ౮౮॥
తత్త్వమస్యాదివాక్యానాం బోధనాత్సర్వభేవ హి ।
అసత్యే సత్యమారోప్య మూఢానాం బోధదాయినీ ॥ ౮౯॥

అర్థవాదోపాసనాభిః  కర్మభిః శ్రుతిరాహ  హి ।
శాఖాచన్ద్రగవార్తాభిః  కల్పయిష్యన్తి సత్తమాః  ॥ ౯౦॥
కరోతి తారతమ్యేన స్వాధికారానురూపతః ।
రత్నకాన్తిర్యథా రత్నే దృశ్యతే చలితేవ సా ॥ ౯౧॥
ఆత్మానన్యతయా భాతి తథా మయి జగద్గతమ్  ।
నేత్రమాలిన్యతో  భాతి చన్ద్రే  ద్విత్వం జలే రవిః ॥ ౯౨॥
అభ్రైర్గచ్ఛదివాభాతి   స్వే మహిమ్న్యహమాస్థితః  ॥ ౯౩॥
—

ఈశ్వరః -
ఏతదేవ పరం జ్ఞానం  నానాశ్రుతిశిరోగతమ్  ।
అహం బ్రహ్మేతి  విజ్ఞానాన్ముచ్యతే  నాన్యథా ద్విజాః ॥ ౯౪॥
జ్ఞానే  చాస్తమితే విప్రాః  వేదనాదివివర్జితః  ।
అహమేవాస్మి తద్బ్రహ్మ వాచారమ్భణమిత్యపి ॥ ౯౫॥
నైవ  వాచా న మనమా శక్యోఽహం జ్ఞాతుమేవ  హి ।
తమేకం జానథాత్మానం నాన్యః పన్థాఽయనాయ  హి ॥ ౯౬॥
జ్ఞానేనైవ   పరా ముక్తిర్భవత్యేవ న చాన్యథా ।
అహం బ్రహ్మేతి  విజ్ఞానం  తద్ద్విజాః  పరమార్థతః  ॥ ౯౭॥
శబ్దజ్ఞానమహో   విప్రాః  న ముక్త్యై  భవతి ధ్రువమ్  ।
శ్రవణాయాపి  నో విప్రా న లభ్యః (?) పరమేశ్వరః ॥ ౯౮॥
శ‍ృణ్వన్తోఽపి మహాదేవం న విద్యుర్యం పినాకినమ్ ।
భక్త్యా హ్యనన్యయా లభ్యో దుర్లభోఽయం  మునీశ్వరః ॥ ౯౯॥
భావగ్రాహ్యమనీశారూపమిత్యాహ  శ్రుతిరాదరాత్  ।
సర్వమన్యత్పరిత్యజ్య ధ్యేయోఽహం పరమేశ్వరః ॥ ౧౦౦॥
చతుర్థోఽహం  సదా విప్రాః  తురీయః శివ ఏవ హి ।
అహమాత్మా మునిభేష్ఠాః  సత్యం సత్యం న సంశయః ॥ ౧౦౧॥
బ్రహ్మణశ్చాపి  విష్ణోశ్చ  తథాన్యేషాం దివౌకమామ్ ।
జనితాహం మహాదేవః పరమాత్మా శ్రుతిశ్రుతః   ॥ ౧౦౨॥
న కర్మణా న ప్రజయా  న ధనేనేజ్యయా ద్విజాః ।

నాన్యః పన్థా ద్విజశ్రేష్ఠాః   మజ్జ్ఞానం  పరమార్థతః  ॥ ౧౦౩॥
యస్యైవ  వృణుతే స్వాత్మా తేన లమ్యమిదం ద్విజాః ।
యదాకాశం చర్మవేష్టం  వేష్టయేయుర్జనా   ద్విజాః ॥ ౧౦౪॥
తదా శివమవిజ్ఞాయ  దుఃఖభ్యాన్తో భవిష్యతి ।
ఇన్ద్రాగ్నిమిత్రం   వరుణం విష్ణుం  బ్రహ్మాణమేవ  చ ॥ ౧౦౫॥
ఏకమేవ మహాదేవ బహుధా కల్పయన్తి హి ।
మామవిజ్ఞాయ  విప్రేన్ద్రాః   కిమృచా స కరిష్యతి ॥ ౧౦౬॥
యోమాం వేద స వై ముక్తిమమీ లోకాః సమాసతే ।
కి వోఽద్య బహునోక్తేన శ్రద్దధ్వం   మునిసత్తమాః ॥ ౧౦౭॥
సాధనాన్యధునా వక్ష్యే జ్ఞానోత్పత్యర్థమేవ   హి ।
జ్ఞానే  చాప్యర్థవిజ్ఞానదాఢర్యార్థ   మునిసతమాః ॥ ౧౦౮॥
భస్మనోధూలనం పుణ్యం త్రిపుణ్డ్రస్య   చ ధారణమ్ ।
వ్రతమేతత్పాశుపతమామనన్తి  మునీశ్వరాః ॥ ౧౦౯॥
శిరోవ్రతమిదం  పుణ్యం జ్ఞానసాధనమేవ  హి ।
రుద్రాక్షధారణం  పుణ్యం రుద్రాధ్యాయానువర్తనమ్  ॥ ౧౧౦॥
రుద్రలిఙ్గార్చనం   భక్త్యా బిల్వపత్రాదిసాధనైః   ।
పఞ్చాక్షరజపశ్చైవ  మన్నైవేద్యైకభోజనమ్   ॥ ౧౧౧॥ (భక్తానామన్నభోజనమ్)

శివక్షేత్రనివాసశ్చ  నిత్యానిత్యార్థచిన్తనమ్   ।
శివ శమ్భో మహేశేతి అనిశం శివచిన్తనమ్ ॥ ౧౧౨॥
మైత్రీ  భూతేషు కరుణా శాన్తిదాన్త్యాదయో గుణాః ।
యమశ్చ నియమశ్చైవ  జిష్ఠామాయాదివర్జనమ్   ॥ ౧౧౩॥
వేదవేదాన్తవాక్యానాం విచారో గురువాక్యతః ।
లోకానుదర్శనం చైవ  వైరాగ్యార్థం   మునీశ్వరాః ॥ ౧౧౪॥
దుఃఖితానాం నరాణాం చ వినష్టానాం  మునీశ్వరాః ।
సర్వ జుహోతి విజ్ఞానం  నేతి నేత్యాదివాక్యతః ॥ ౧౧౫॥
గురౌ శివేఽవినాభావో మన్మృర్తౌ చిన్తనం  తథా ।
ఉమాసహాయం దేవేశం నీలకణ్ఠం  ప్రశాన్తకమ్  ॥ ౧౧౬॥

ఏతద్వః సఙ్గ్రహేణైవ   ప్రోక్తం   జ్ఞానం  మునీశ్వరాః ।
ఉద్దాలకశ్రుతార్థస్య    చిన్తనం కురు సత్తమ ॥ ౧౧౭॥
మననం శ్రవణం  భక్త్యా నిదిధ్యాసనమేవ చ ।
ఆసుప్తేరామృతేర్విప్రాః  కురుధ్వం భక్తిభావనాః ॥ ౧౧౮॥
ఏతదేవ మునిశ్రేష్ఠా  మమ జ్ఞానాఙ్గముచ్యతే   ।
అన్యదేవస్మృతిశ్చాపి భస్మపుణ్డ్రస్యధారణమ్  ॥ ౧౧౯॥
స ఏవ తమసాఽఽవిష్టో నైవేదం  ప్రాప్నుయాత  క్వచిత్ ।
మత్ప్రసాదేన విజ్ఞానం  మత్సాదేన ముక్తయః ॥ ౧౨౦॥
మత్ప్రసాదేన మునయః సర్వం ప్రాప్యత  ఏవ హి ।
యస్య కస్యాపి నో దేయం జ్ఞానమేవ  సుదుర్లభమ్  ॥ ౧౨౧॥

నావేదవిదుషే దేయం గోప్యమేతత్ప్రయత్నతః ।
అపాత్రేషు  దదన్నేతత్ప్రజ్ఞానం  భూసురోత్తమాః

నరో నరకమాప్నోతి సహ పూర్వైః  పితామహైః  ॥ ౧౨౨॥
ఇత్థం  మత్తో మహాదేవి జ్ఞానం  ప్రాపయ  మునీశ్వరాః ।
ప్రణమ్య  మునయః సర్వే మామాహుర్వీతకల్మషాః ॥ ౧౨౩॥
మునయః -
న జానన్తి బోధం న వాఽఽనన్దసిద్ధిం   భవద్భక్తిలేశాద్విహీనాతిహీనాః  ।
శ్రుతేర్వాక్యతః  సిద్ధిమీయుమ్తురీయాం  మహేశాన శమ్భో గురౌ వా లభేత (?) ॥ ౧౨౪॥
॥ ఇతి శివరహస్యాన్తర్గతే  శివగౌరీసంవాదే శ్రీదక్షిణామూర్తినా  వసిష్ఠాదిభ్యో
జ్ఞానోపదేశవర్ణనం   సమ్పూర్ణమ్  ॥
- ॥ శ్రీశివరహస్యమ్  । భర్గాఖ్యః  పఞ్చమాంశః । అధ్యాయః ౨౫॥

- .. shrIshivarahasyam . bhargAkhyaH panchamAMshaH . adhyAyaH 25..

Notes:

Having accepted the earnest prayers of Muni-s of the order of Vasishtha, Vamadeva,

Vishwamitra, Angira, Bhardwaja, Gautama, Vyasa, Parashara et al; Shri Dakshinamurty

had manifested from the Aghora-mukha - the Southern face of the Gokarneshwara

ShivaLinga, in order to satiate their quest. Shri Dakshinamurty accords the Shiva-

Gyanopadesha that the Muni-s intended to seek.

